
�� Qloballaşan dünyamızı  bu gün rabitəsiz təsəvvür 

etmək çox çətindir. Dünya ölkələri hazırda genişmiqyaslı 
rabitə sistemləri ilə bir-birinə bağlanmışlar. Bu bağlılıq 
onu yaradan sistemlərin tarixən  təkmilləşməsi  nəticəsində 
mümkün olmuşdur. Azərbaycan da  bu gün rabitə 
sistemlərinin inkişafına görə dünyanın qabaqcıl ölkələri 
ilə   rəqabətə  girməyə hazırdır. Ölkəmizdə rabitənin zəngin 
inkişaf tarixi var. Məlumatların qasidlər, çaparlar, dəvə 
karvanları vasitəsilə ötürülməsi  ilə bağlı  faktlar buna  
misal ola bilər. 

Dövlət səviyyəsində poçtun əsası 
1501-ci ildə Səfəvilər dövlətinin 
başçısı Şah İsmayıl Xətai tərəfindən 
qoyulub. Müasir formada poçtun ya-
ranması isə XIX əsrin birinci  yarısına 
təsadüf edir.

Dünyada telefon rabitəsinin tarixi 
1876-cı ildən başlayır. İlk telefon 
aparatı Amerikada həmin il A. Bell 
tərəfindən nümayiş etdirilmiş, 1877-
ci ildə isə ilk telefon kommutatoru 
istismara verilmişdir. Avropaya keçən 
telefon tezliklə Rusiyaya və Bakıya 
çatmışdır. Bakıda isə  ilk telefon 
xətti “Nobel qardaşları Cəmiyyəti” 
tərəfindən 1881-ci il dekabrın 6-da 
çəkilmişdir. Həmin dövrdə təkcə 
şəhər mərkəzində deyil, şəhərətrafı 
kəndlərlə də telefon əlaqəsi yara-
dılmışdır. Bakı-Balaxanlı arasında 
36 birləşdirici xətt işləmiş və 300 
abunəçiyə xidmət etmişdir. 1911-
ci ildə isə Tiflis-Bakı-Yelizavetpol 
istiqamətində telefon xətti çəkilərək 
istifadəyə verilmişdir.

1918-ci il oktyabrın 6-da 
Azərbaycan Demokratik 
Cümhuriyyətinin Poçt və Teleqraf 
Nazirliyi yaradılmışdır.  1928-1929-
cu illərdə  Tiflis, Yerevan, Qroznı, 
Rostov, Moskva, Leninqrad şəhərləri 
ilə şəhərlərarası telefon rabitəsi, res-
publika daxilində isə Hacıqabul, Sal-
yan, Kürdəmir, Ucar, Göyçay, Ləki, 
Yevlax, Bərdə, Ağdam, Xankəndi, 
Nuxa, Gəncə, Ağstafa, Qazax, Şama-
xı, Xızı və Quba rayonları arasında 
telefon rabitəsi mövcud idi.

Ötən əsrin 50-ci illərinin son-
larında   Azərbaycanda  rabitənin 
inkişafında ən ciddi  problem  
mütəxəssislərin  çatışmama-
sı idi.  Buna görə də bu  sahədə 
mütəxəssislərin yetişdirilməsi 
məsələsi gündəmə gəlmişdir. 1959-cu 
ildə Azərbaycan SSR Nazirlər So-
veti respublikanın ali məktəblərində 
yüksək ixtisaslı rabitəçi mütəxəssislər 
hazırlanması barədə qərar qəbul et-
miş, 1965-ci ildə Azərbaycan Politex-
nik İnstitutunda “Telefon və teleqraf 
rabitəsi” ixtisası üzrə mühəndislərin 
ilk buraxılışı olmuşdur. 1964-cü il 
yanvar ayının 31-də Bakı Televi-
ziya Mərkəzi Moskvadan Mərkəzi 
Televiziyanın verilişlərinin retranslya-
siyasına başlamışdır. 1968-ci ilədək 
respublikada televiziya proqramının 
yayımı aran bölgələrində yerləşən Əli 
Bayramlı (Şirvan), Göyçay və Gəncə 
şəhərlərini əhatə etmişdir.

Sovet hakimiyyəti illərində 
Azərbaycan rabitəsində müəyyən işlər 
görülsə də, 60-cı illərdə respublikamız 
bu sahədə İttifaqın digər respublikaların-
dan çox-çox geri qalırdı. Yalnız 1969-cu 
ildə Heydər Əliyev Azərbaycana 
rəhbərlik etməyə başladıqdan sonra digər 
sahələrlə yanaşı, rabitə də güclü inkişaf 
yoluna qədəm qoyub.

Bir neçə fakta  diqqət yetirək. 
1976-cı ildə təkcə Bakı telefon 
şəbəkəsinin gücü 1927-ci illə 
müqayisədə 20 dəfədən çox art-
mış, telefon Azərbaycan əhalisinin 
məişətinin ayrılmaz hissəsinə 
çevrilmişdi.  Bu dövrdə  rabitənin 
inkişafı təkcə Bakı şəhəri ilə 
məhdudlaşmayıb, respublikanın digər 
bölgələrini də əhatə edib. Bu illərdə 
Gəncədə, Naxçıvanda və digər şəhər 
və rayonlarda, kənd və qəsəbələrdə də 
ATS tikintisi aparılıb.

Həmin illərdə poçt, teleqraf 
və teleradio proqramlarının yayı-
mı sahələri də diqqətəlayiq inkişaf 
yolu keçib. Bakıda  poçtamt bina-
sının, Rabitə evinin, onlarca rayon 

mərkəzində rabitə qovşaqları, bundan 
başqa respublikada 300-dən çox 
poçt şöbəsi üçün binaların tikintisi o 
dövrdə reallaşıb.

1979-cu ildə Heydər Əliyevin 
şəxsi rəhbərliyi altında yaradılmış 
komissiya tərəfindən Bakıda, köhnə 
teleqüllənin yaxınlığında tikilməsi 
nəzərdə tutulan 310 metrlik yeni 
teleqüllənin layihəsi təsdiq edilib və 
1981-ci ildə obyektin tikintisinə baş-

lanıb. Buna baxmayaraq, bir sıra ob-
yektiv və subyektiv səbəblər üzündən 
yeni teleqüllənin istismara verilməsi 
ləngidilsə də, ümummilli liderimiz 
Heydər Əliyevin respublikamıza ikin-
ci dəfə rəhbərlik etdiyi dövrdə onun 
diqqət və qayğısı sayəsində xalqımı-
zın istifadəsinə verilib.

Ötən əsrin 80-ci illərinin sonların-
dan  məlum səbəblərdən  rabitənin in-
kişaf sürəti kəskin zəifləyib. İnkişafın 
yeni mərhələsi isə ulu öndər Heydər 
Əliyevin  ikinci dəfə hakimiyyətə 
gəlişi ilə bağlıdır. 1993-cü ildən  
tədricən bərqərar olan sabitlik 
şəraitində respublikaya xarici inves-
torlar cəlb olunub, rabitə sahəsinin 
inkişafında əsl dönüş də bundan 
sonra başlayıb. Türkiyənin “Tele-
taş” və “Netaş” şirkətləri tərəfindən 
Bakıda, Sumqayıtda, Gəncədə və 
digər bölgələrdə müasir elektron 
tipli ATS-lər qurulmuş, “Aztelekom” 
İstehsalat Birliyində 2000 kanallı 
beynəlxalq telefon stansiyası, 6150 
kanallı respublika daxili Şəhərlərarası 
telefon stansiyası, ABŞ-ın “Motorola” 
şirkətinin investisiyası ilə sellülar 

rabitə xidməti göstərən “Bakcell”, 
Türkiyə rabitəçiləri ilə “Azərcell” 
və digər birgə müəssisələr yaradılıb.
Bütün bunlar Heydər Əliyevin diqqət 
və qayğısı sayəsində Azərbaycan milli 
rabitəsinin parlaq inkişaf yolunun 
yeni mərhələsi idi.

Rabitənin inkişafında  1998-ci 
ildə  qazanılmış uğurları xüsusilə 
vurğulamaq lazımdır. Mütəxəssislərin 
fikrincə, həmin il  rabitə sistemində 

əsl inqilab baş  vermişdir. Belə ki, 
respublikamızda 108 min nömrəyə 
yaxın tutuma malik elektron tipli 
müasir ATS-lər qurularaq istifadəyə 
verilib. 

1993-2003-cü illərdə görülən 
işlər nəticəsində ölkənin telefon 
şəbəkəsinin 48,4 faizi, o cümlədən 
Naxçıvan Muxtar Respublikasının 
telefon şəbəkəsi 100 faiz elektron-
laşdırılıb. Heydər Əliyevin 17 fevral 
2003-cü ildə “Azərbaycan Respubli-
kasının inkişafı naminə informasiya 
və kommunikasiya texnologiyaları 
üzrə Milli Strategiya”nın (2003-2012-
ci illər) təsdiq edilməsi haqqında” 
sərəncamı ölkəmizdə  informasi-
ya  cəmiyyəti  quruculuğu yolunda  
uğurlu bir addım idi.

Milli strategiyanın əsas məqsədi 
ölkədə informasiya cəmiyyətinin 
bərqərar olması, onun yaratdığı im-
kanlardan vətəndaşların, cəmiyyətin, 
dövlətin inkişafı üçün səmərəli 
istifadə edilməsi, ölkənin davamlı və 
dayanıqlı tərəqqisi, İKT-nin dövlət 
idarəçiliyində hərtərəfli tətbiqi, habelə 
sosial-iqtisadi və mədəni sahələrin 

inkişafına təkan verən iqtisadi 
sektor kimi inkişaf etdirilməsidir. 
Bu məqsədə çatmaq üçün görülən 
tədbirlər  öz müsbət nəticəsini verdi.

Ulu öndərin  siyasi kursunun 
uğurlu davamçısı  İlham Əliyevin  
hakimiyyətə gəldiyi ilk dövrdən  
informasiya  cəmiyyətinə  doğru  
çox inamlı addımlar atıldı.  Ölkə 
Prezidenti xüsusi sərəncamla  
məktəblərin  kompüterləşdirilməsi 

ilə  bağlı  Dövlət Proqramını təsdiq 
etdi. Azərbaycan Respublikasında 
ümumtəhsil məktəblərinin infor-
masiya və kommunikasiya texno-
logiyaları ilə təminatı proqramı 
(2005-2007-ci illər)  və  sonralar  
qəbul olunan  dövlət proqramları   
informasiya  cəmiyyəti  qurucula-
rının yetişdirilməsinə  güclü stimul 
yaratdı. İndi artıq ölkənin  bütün 
məktəblərində kompüterdən istifadə 
adi hala  çevrilmişdir.

Prezident İlham Əliyevin 7 mart 
2014-cü il tarixli sərəncamına əsasən 
yaradılmış Azərbaycan Respublikası 
Rabitə və Yüksək Texnologiyaları 
Nazirliyi informasiya  cəmiyyətinə 
keçidin formalaşdırılmasında  
əhəmiyyətli rol oynadı. Nazirlik 
Azərbaycan Respublikasının Rabitə 
və İnformasiya Texnologiyaları 
Nazirliyi əsasında yaradılmışdır. 

Yüksək texnologiyalar dövrümü-
zün daha çox mütərəqqi və elm 
tutumlu  texnologiyalarıdır, eləcə də 
onlardan və onlara əsaslanan texniki 
vasitələrdən istifadəyə keçid indiki 
mərhələdə elmi-texniki inqilabın 
mühüm amilidir. Məhz buna görə 
Rabitə və Yüksək Texnologiyalar 
Nazirliyi nəzdində məqsədi qabaq-
cıl texnologiyaları Azərbaycana 
gətirmək, Azərbaycanda elm tutumlu 
sənayenin inkişafına xidmət edən 
Yüksək Texnologiyalar üzrə Tədqiqat 
və İnkişaf Mərkəzi yaradılıb. Bütün 
bunlar müasir  dövrün tələbi idi.

“Azərbaycan Respublikasında 
informasiya cəmiyyətinin inkişafına 
dair 2014-2020-ci illər üçün Mil-
li Strategiya” İKT-nin  ölkəmizdə 
gələcək inkişafının  yeni konturlarını 
müəyyənləşdirmişdir. Bu  strategiya 
informasiya cəmiyyətinin əsaslarının 
yaradılması, vətəndaşlar, cəmiyyət, 
özəl sektor və dövlət orqanları 
tərəfindən İKT-dən geniş istifadənin 
növbəti mərhələdə planlaşdırıl-
ması üçün əlverişli şərait yaradır. 
O, cəmiyyətin müasir rabitə və 

informasiya texnologiyalarına olan 
tələbatı, dünya təcrübəsi, beynəlxalq 
təşkilatların, o cümlədən Beynəlxalq 
Telekommunikasiya İttifaqının 
(BTİ), Avropa İttifaqının, UNESCO-
nun tövsiyələri, “Açıq hökumət 
təşəbbüsü” nəzərə alınmaqla hazır-
lanmışdır. Strategiya İKT sahəsinin 
qarşısında qoyulan vəzifələrin yerinə 
yetirilməsi üzrə dövlətin siyasətini 
əks etdirir, əsas məqsəd və vəzifələri, 

prioritetləri və fəaliyyətin əsas 
istiqamətlərini müəyyənləşdirir.

Son dövrlər Azərbaycanda 
informasiya texnologiyalarının 
kütləviləşməsi, bu sahənin inkişafı 
üçün nəzərəçarpacaq addımlar atılıb, 
dövlətin ciddi dəstək və qayğısı 
nəticəsində uğurlar əldə olunub. 
Xüsusilə, “elektron hökumət”  
informasiya portalının formalaşma-
sı istiqamətində  həyata keçirilən 
tədbirlər informasiya cəmiyyəti  yara-
dılması yolunda  mühüm addım hesab 
edilməlidir.       

Elektron xidmətlərin genişlən
dirilməsi sahəsində ölkənin əsas 
hədəflərini əks etdirən “2014-2016-cı 
illərdə dövlət orqanlarında elektron 
xidmətlərin genişləndirilməsi və 
“elektron hökumət”in inkişafına dair 
Dövlət Proqramı”  bu gün uğurla  
reallaşdırılmaqdadır. Bu proqramın 
məqsədi “elektron hökumət”in forma-
laşdırılması və elektron xidmətlərin 
təkmilləşdirilməsi istiqamətində 
ölkədə indiyədək aparılmış işlərin 
davam etdirilməsi, bu sahədə ardıcıl 
və məqsədyönlü addımların atılması 
ilə müasir informasiya cəmiyyətinin 
tələblərinin təmin edilməsidir. 

Ölkəmizdə “elektron hökumət”, 
“elektron dövlət”, onun ayrı-ayrı 
komponentləri olan “elektron parla-
ment”, “elektron məhkəmə”, “elekt-
ron vergi” və sair --bunlar hamısı 
ümumilikdə bir məzmun kimi “elekt-
ron Azərbaycan”ı gündəmə gətirir. 
“Elektron hökumət”in yaradılması 
təbiidir ki, qısa müddətin işi deyil. 
Bu, informasiya cəmiyyətinin forma-
laşması prosesinin bir təzahürüdür. 
Bu proses get-gedə dərinləşir, yeni 
texnologiyalar ortaya çıxır, informa-
siya resurslarının sayı da, həcmi də 
artır. İnsanlar informasiya texnolo-

giyalarına yaxından bələd olur, onun 
imkanlarından istifadə edir. Mobil te-
lefon texnologiyaları kimi, artıq onlar 
özlərini bu texnologiyalardan kənarda 
hiss etmirlər. Yəni bu, o deməkdir 
ki, bütün sosial təbəqələr artıq bu 
texnologiyalardan istifadə etməklə 
hakimiyyət orqanları ilə interaktiv 
münasibət qurmağa başlayıblar.

İndi Azərbaycanda  İKT-nin im-
kanlarından geniş şəkildə istifadə olu-
nur. İKT sektoru neftdən sonra ölkə 
iqtisadiyyatında ikinci prioritet sahə 
hesab olunur. İKT-nin ölkə iqtisadiy-
yatı üçün nə qədər əhəmiyyətli oldu-
ğu Prezident İlham Əliyev tərəfindən 
də dəfələrlə bəyan edilib. Təsadüfi 
deyil ki,  cənab Prezident 2013-cü ili  
ölkədə “İKT  ili”  elan etmişdi.  

Qeyd edək ki, ictimai şüurda İKT-
dən biznesdə, siyasətdə, idarəetmədə, 
səhiyyədə, mədəniyyətdə, elmdə, 
təhsildə, sənayedə və digər sahələrdə 
istifadə məsələlərinin aktuallığı və 
zəruriliyi tam qəbul olunmuşdur. 
Müasir dövrdə məlumat almaq imkanı 
güclü olan vətəndaş cəmiyyətinin qu-
rulması gələcək bəşər sivilizasiyasına 
doğru mühüm addımdır. Hazırda İKT-
dən geniş istifadə hər bir ölkənin so-
sial-iqtisadi inkişafına kömək edir və 
yoxsulluğun azaldılmasında səmərəli 
vasitə rolunu oynayır. Ölkəmizdə də  
bu sahədə  çox əhəmiyyətli  layihələr 
reallaşdırılır. Qlobal informasiya 
mühitinin yaradılması, sosial və 
iqtisadi fəaliyyətin yeni formalarının 
meydana gəlməsi, informasiya və 
bilik bazarının yaradılması, müxtəlif 
səviyyədə informasiya mübadiləsi 
sistemlərinin inkişafı, vətəndaş və 
təşkilatların istənilən məlumatı almaq, 
onu yaymaq və ondan istifadə etmək 
kimi hüquqlarının tam təmin edilməsi 
və sair  bu istiqamətdə atılan uğurlu 
addımlardır.

Cəmiyyətin informasiyalaşdı-
rılması ölkə iqtisadiyyatının bütün 
sahələrində səmərəliliyin artırıl-
masına, qiymətlərin endirilməsinə, 
dövlət orqanlarında elektron sənəd 
mübadiləsinin, elektron ticarət 
sistemlərinin tətbiqinə, məhsul 
və xidmətlərin keyfiyyətinin 
yüksəldilməsinə kömək göstərəcəkdir.

İKT-nin  qeyri-neft  sektorun-
dakı  rolunun artması  onu deməyə 
əsas verir ki, Azərbaycanda informa-
siya  cəmiyyəti quruculuğu sürətlə 
irəliləməkdədir. Yaxın  gələcəkdə  
başqa  sahələrdə olduğu kimi,  in-
formasiya  cəmiyyəti  quruculuğu  
sahəsində  də  Azərbaycan  dünyanın 
inkişaf etmiş ölkələri ilə  rəqabətə  
girə biləcək.

Mehdi MÜKƏRRƏMOĞLU,  
“Xalq qəzeti”

Azərbaycanda rabitənin 135 illik inkişaf tarixi – 
informasiya cəmiyyətinə keçid

Məqalə “Azərbaycanda rabitənin 135 illik inkişaf  
tarixi – informasiya  cəmiyyətinə keçid”  mövzusunda keçirilən 
müsabiqəyə təqdim  olunur.

Hindistan-Pakistan sərhədində 
atışma olub, ölənlər var

�� Hindistan-Pakistan sərhədində baş vermiş atışma nəticəsində 
7 pakistanlı hərbçi həlak olub.

APA-nın “Sinxua” agentliyinə 
istinadən verdiyi xəbərə görə, bu barədə 
Pakistan ordusunun məlumatında deyilir.

Cavab atəşi ilə bir neçə Hindistan 

hərbçisinin öldüyü bildirilir. İnsident 
Kəşmir ştatındakı nəzarət zolağında baş 
verib.

Qeyd edək ki,  son zamanlar 

mübahisəli Kəşmir ştatı və Hindistan-
Pakistan sərhədində toqquşmaların sayı 
artmaqdadır.

Hasilatın dondurulması üzrə danışıqların 
son mərhələsinin başlanması nefti bahalaşdırır

�� Dünya 
birjalarında neft 
bahalaşıb.

"APA-Economics" 
xəbər verir ki, Nyu-Yorkun 
NYMEX əmtəə birjasın-

da keçirilən elektron ticarət 
əməliyyatlarının gedişində 
WTI neftinin qiyməti 1 barrelə 
görə 0,83 dollar artaraq 44,15 
dollar təşkil edib.

ICE London qitələrarası 
birjasında Brent markalı neftin 

1 barrelinin dəyəri isə 0,72 dol-
lar artaraq 45,15 dollar olub.

Neftin bahalaşmasına OPEC 
ölkələrinin neftin hasilatının 
dondurulması ilə bağlı danışıqla-
rın son mərhələsinə başladıqları 
barədə məlumatlar səbəb olub. 

İqtisadiyyatda işləyənlərin 
orta aylıq əmək haqqı 

490 manata bərabərdir
�� 2016-cı il oktyabrın 1-i vəziyyətinə ölkə 

iqtisadiyyatında muzdla çalışan işçilərin sayı 1 milyon 
516,4 min nəfər olmuş, onlardan 886,7 min nəfəri 
iqtisadiyyatın dövlət sektorunda, 629,7 min nəfəri isə 
qeyri-dövlət sektorunda fəaliyyət göstərmişdir.

Dövlət Statistika Komitəsindən 
verilən məlumatda bildirilir ki, muzdla 
işləyənlərin 22 faizi təhsil, 18,9 faizi 
ticarət; nəqliyyat vasitələrinin təmiri, 12,9 
faizi sənaye, 8,8 faizi əhaliyə səhiyyə 
və sosial xidmətlərin göstərilməsi, 7,1 
faizi dövlət idarəetməsi və müdafiə, 
sosial təminat, 6,5 faizi tikinti, 4,6 faizi 
nəqliyyat və anbar təsərrüfatı, 3,7 faizi 

peşə, elmi və texniki 
fəaliyyət, 3,1 faizi kənd təsərrüfatı, meşə 
təsərrüfatı və balıqçılıq, 1,7 faizi maliyyə 
və sığorta fəaliyyəti, 10,7 faizi isə 
iqtisadiyyatın digər sahələrində məşğul 
olmuşlar.

2016-cı ilin yanvar-sentyabr ayların-
da ölkə iqtisadiyyatında muzdla çalışan 
işçilərin orta aylıq nominal əmək haqqı 

əvvəlki ilin müvafiq dövrünə nisbətən 6,4 
faiz artaraq 490,5 manat olmuşdur. İqtisa-
diyyatın mədənçıxarma sənayesi, maliyyə 
və sığorta fəaliyyəti, peşə, elmi və texniki 
fəaliyyət, tikinti, eləcə də informasiya 
və rabitə sahələrində orta aylıq nominal 
əmək haqqı daha yüksək olmuşdur.

                                                                       
Samirə ƏLIYEVA, “Xalq qəzeti”

Miqrasiya proseslərinə nəzarət güclənir
�� Azərbaycan Respublikasının Dövlət 

Miqrasiya Xidməti tərəfindən 2016-cı ilin oktyabr 
ayı ərzində miqrasiya sahəsində dövlət siyasətinin 
həyata keçirilməsi, miqrasiya proseslərinə dövlət 
nəzarətinin gücləndirilməsi, idarə edilməsi və 
tənzimlənməsi, o cümlədən qanunsuz miqrasiyanın 
qarşısının alınması istiqamətində müvafiq tədbirlər 
həyata keçirilib.

Dövlət Miqrasiya 
Xidmətindən aldığımız 
məlumatda bildirilir ki, ay 
ərzində 2299 əcnəbi tərəfindən 
Azərbaycan Respublikasında 
olma, habelə müvəqqəti və 
daimi yaşama qaydalarına əməl 
etmədən inzibati qanunvericili-
yin tələblərinin pozulması hal-
ları müəyyən edilib. Onlardan 
18-nin Azərbaycan Respublikası 
ərazisində müvəqqəti və ya 
daimi yaşamaq üçün əsas verən 
sənədləri itirildiyindən yenisi 
ilə əvəz olunub, 212 nəfərin 
ölkə ərazisində yaşamaları 
leqallaşdırılıb, 1576 əcnəbinin 
Azərbaycan Respublikası 
ərazisini 48 saat ərzində tərk 
etmələri, 493 əcnəbinin isə inzi-
bati qaydada ölkə hüdudlarından 
kənara çıxarılmaları barədə 
qərarlar qəbul edilib.

Ümumiyyətlə, ay  ərzində 
Azərbaycan Respublikasının 

Dövlət Miqrasiya Xidmətinə 
əcnəbilər və vətəndaşlığı olma-
yan şəxslər tərəfindən ölkədə 
müvəqqəti olma müddətlərinin 
uzadılması, müvəqqəti və 
daimi yaşamaq üçün icazələrin 
verilməsi, vətəndaşlığa 
qəbul, xitam, bərpa, eləcə də 
vətəndaşlıq mənsubiyyətinin 
və qaçqın statusunun 
müəyyənləşdirilməsi, həmçinin 
əmək fəaliyyətinin həyata 
keçirilməsi üçün iş icazələrinin 
verilməsi və mövcud iş 
icazələrinin müddətlərinin uza-
dılması ilə bağlı 10807 müraciət 
daxil olub. Müraciətlərin hər 
biri ayrı-ayrılıqda Azərbaycan 
Respublikası qanunvericiliyi-
nin tələblərinə uyğun olaraq 
araşdırılıb və müvafiq qərarlar 
qəbul edilib.

Ötən ay ərzində olduğu yer 
üzrə qeydiyyatla bağlı 45874 
əcnəbinin müraciəti qeydə alınıb. 

Dövlət Miqrasiya Xidməti 
tərəfindən ay ərzində respubli-
kanın ayrı-ayrı bölgələrində 6 
maarifləndirmə tədbiri keçirilib.

Dövlət Miqrasiya Xidməti 
tərəfindən qanunsuz miqrasi-
yaya qarşı keçirilmiş tədbirlər 
zamanı isə 3 nəfər Pakistan 
İslam Respublikası və 4 nəfər 
Banqladeş Xalq Respublikası 
vətəndaşı saxlanılıb. 

Araşdırma zamanı Banq-
ladeş vətəndaşı Rony MD 
Iftekjeir Uddin və Pakistan 
vətəndaşı Latif Muhammadın 
gəlir əldə etmək məqsədilə öz 
həmvətənlərini işə düzəltmək 
adı ilə aldadaraq Azərbaycana 
gətirdikləri müəyyən edilib. 
Belə ki, bu şəxslər Azərbaycan 
Respublikasına yalan vədlərlə 
dəvət etdikləri Banqladeş və Pa-
kistan vətəndaşlarını  müxtəlif 
ünvanlarda yerləşdirib, onlara 
qanunsuz yollarla müvəqqəti 
yaşama icazələrinin alınmasına 
dair razılığa gəliblər. Öz qanun-
suz əməllərini Azərbaycanda 
əyani təhsil ilə pərdələməyə ça-
lışan Banqladeş vətəndaşı Rony 
MD Iftekjeir Uddinin həmvətəni 
Miah Tanıma müvəqqəti yaşama 
icazəsi alınmasını vəd etdiyi və 
bunun müqabilində ondan 2000 
manat tələb etdiyi məlum olub.

Eyni zamanda, Rony MD 
Iftekjeir Uddin ilə əlbir olan 
Latif Muhammadın Pakistan 
vətəndaşı Tariq Muhammad 
Hassana müvəqqəti yaşama 
icazəsi alınması üçün onun 
Azərbaycan vətəndaşı Əliyeva 
Zəhra Allahverdi qızı ilə 
məqsədli nikaha daxil olmasını 
təşkil etdiyi müəyyən edilib. 
Aparılmış söhbət zamanı 
Z.Əliyeva Latif Muhamma-
dın ona Tariq Muhammad 
Hassanla nikaha daxil olması 
müqabilində 300 manat təklif 
etdiyini bildirib. Z.Əliyeva 
Latif Muhammadın bu təklifi 
ilə razılaşdığını, lakin son-
radan ortaya çıxan bir sıra 
çətinliklər səbəbindən Tariq 
Muhammad Hassanla nikahla-
rını rəsmiləşdirə bilmədiklərini 
qeyd edib. Keçirilmiş tədbirlər 
nəticəsində Latif Muhammad 
və Rony MD Iftekjeir Uddinin  
əməlləri ifşa olunub və saxlanı-
lan əcnəbilər müvafiq inzibati 
məsuliyyətə cəlb ediliblər.

Dövlət Miqrasiya Xidməti 
tərəfindən qanunsuz miqrasiya-
ya qarşı mübarizə çərçivəsində 
tədbirlər davam etdirilir.

Samirə ƏLIYEVA, 
“Xalq qəzeti” 

Müdafiə Nazirliyi: Ermənistan silahlı qüvvələrinin 
bölmələri  atəşkəs rejimini 29 dəfə pozub

Ermənistan silahlı qüvvələrinin 
bölmələri cəbhənin müxtəlif 
istiqamətlərində 60 millimetrlik minaa-
tanlardan, həmçinin iriçaplı pulemyot-
lardan da istifadə etməklə sutka ərzində 
atəşkəs rejimini ümumilikdə 29 dəfə 
pozub. 

Müdafiə Nazirliyinin mətbuat 
xidmətindən AZƏRTAC-a bildiriblər 

ki, Ermənistanın Noyemberyan rayo-
nunun Barekamavan kəndində, Berd və 
Krasnoselsk rayonları ərazisindəki adsız 
yüksəkliklərdə yerləşən mövqelərdən 
Azərbaycan Respublikasının Qazax 
rayonunda, həmçinin Tovuz rayonunun 
Muncuqlu kəndində və Gədəbəy rayonu 
ərazisindəki adsız yüksəkliklərdə yerləşən 
mövqelərimiz atəşə tutulub.

Tərtər rayonunun işğal altında olan 
Göyarx, Ağdam rayonunun Qaraqaş-
lı, Xocavənd rayonunun Kuropatkino, 
Füzuli rayonunun Horadiz, Qorqan 
kəndləri yaxınlığında, həmçinin Goran-
boy, Tərtər, Füzuli və Cəbrayıl rayonları 
ərazisindəki adsız yüksəkliklərdə yerləşən 
mövqelərdən də Silahlı Qüvvələrimizin 
mövqeləri atəşə məruz qalıb.


